
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Оршил

	Хуульч Сандаг гэдэг алдартай зохиолчийн аль үед хаана байсан, түүний үйл амьдралын тухай бичигдэж үлдсэн баримтгүй боловч энэ тухай түүний зохиол ба ардын аман үлгэр өгүүллээс бага сага зүйлийг төсөөлөн мэдэж болох байна.

	Хуульч Сандаг аль үед байсныг ардын яриагаар үзвэл Говь мэргэн вангийн хошууны тавдугаар ноён хутагт Данзанравжаа (галзуу Равжаа, согтуу Равжаа) гэж биеэ нэрлэдэг зохиолч хүний үед байсан гэдэг байна.

	Энэхүү Данзанравжаа хэдий үед байсан юм бэ гэвэл Мэргэн вангийн хошууны ноён хутагтын дөрөвдүгээр удаагийн ноён хутагт Жамьян Ойдовжамц, Манжийн тэнгэрийн тэтгэсэн хааны 58 он (1793)-д 25 настай байсан тодорхой мэдээ, Монгол улсын архивд байх боловч хэдийд нас барсан нь тодорхойгүй юм. Энэхүү Жамьян Ойдовжамцын дараах тавдугаар ноён хутагт Данзанравжаа Манжийн Сайшаалт Ерөөлт хааны үеийн (1796-1820) сүүл, Төр Гэрэлт хааны эхний үед байсан хүн бололтой юм. Тэгэхээр хуульч Сандаг энэ үед байсан бөгөөд арван наймдугаар зууны шувтарга, арвай есдүгээр зууны эхний үе, одоогоос зуун дөчөөд жилийн өмнө байжээ.

	«Цагийн жамыг тодруулагч Цаасан шувуу» гэдэг зохиол хэдийд хэн бичсэнийг одоо хүртэл мэдээгүй юм. Тэр зохиол эхлэхдээ «Хязгаар газрын нэгэн хүн тавдугаар он, барс сарын арван наймны шөнө зүүдэлсэн нь» гэж эхэлдэг юм. Гэтэл 1949 онд Дундговь аймгаас Төв аймгийн Эрдэнэ сумын нутаг «Өгөөмөр» гэдэг газраас мод авч байсан хэдэн хүмүүст нэгэн цаасан шувууны үлгэр байсныг би үзсэн юм.

	Үүнд тэр цаасан шувууны үлгэрийг эхлэхдээ «Төр Гэрэлтийн тавдугаар (1825) он, барс сарын арван наймны шөнө ноён гэгээний зүүдэлсэн нь» гэж эхэлсэн байлаа.

	Үүнийг баримталж «Цаасан шувуу» хэдийд хэн зохиосныг мэдэж болох боллоо. Барс сар гэдэг нь хаврын тэргүүн сар мөн. Тэгэхээр энэхүү цаасан шувууг Төр Гэрэлтийн тавдугаар он, хаврын тэргүүн сарын арван наймны шөнө тавдугаар ноён хутагт Данзанравжаа зүүдэлснээр уг зохиолын үүсвэр болгож, энэхүү цаасан шувууг зохиосон гэж үзэхэд болох байна. Энэхүү Данзанравжаа уран зохиолын талаар хуульч Сандагтай зөвлөн нийлж, элдэв уран зохиол, үлгэр оньсого бичдэг байсан юм гэнэ билээ гэж өвөгчүүл ярьдгаар ч үзэхэд хуульч Сандаг энэ үед байсныг батална. Хуульч Сандаг чухам аль нутгийн хүн юм бэ? гэвэл Говь мэргэн ван, Говь Гүшээ гүний хоёр хошууны хүмүүсээс сурвалжлахад, хуульч Сандагийг манай хошууны хүн байсан гэж өөр өөрийн хошууны хүн болгох гэж булаацалдан ярилцсаар ирснийг үзэхэд хуульч Сандаг ардын дотор алдар хүндтэй сайн хүн байжээ. Хэрэв Сандаг, хулгайч, худалч хүн байсан бол манай гэж булаалдах байтугай манайх биш гэж харилцан түлхэлцэхэд хүрэх байсан.

	Иймд хуульч Сандагийн өөрийн нь зохиолыг үндэс болгон судалж үзвэл, Монгол улсын номын сангийн ажилтан нөхөр Жадамбаа, Сандагийн зохиолын түүвэр гар бичмэл дэвтрийг үүнээс арав гаруй жилийн өмнө улсын номын санд тусалж өгсөн байна. Энэхүү дэвтрийн гадаад хавтсанд «Сандаг амьтадын авьяасан гэдэг өгүүлэл» гэжээ. Дотоод хавтсанд «Түшээт хан, аймгийн мэргэн вангийн хошууны цэцэн Сандагийн хэлсэн үгс» гэж бичсэнээр баримт болгож Говь мэргэн вангийн хошуу (одоогийн Дорноговь аймгийн нутаг дэвсгэр мөн)-ны хүн мөн гэж үзвэл зүйтэй мэт санагдана.

	Энэхүү Говь мэргэн ван, Говь түшээ гүний хоёр хошуу айл зэргэлдээ орших бөгөөд аймгийн дотор хамгийн том хошууд байсан юм, Тэгээд хуульч Сандагийн зохиол, энэ хоёр хошууны ардын дотор ихэд сонирхогдон дэлгэрч цаашид Халх монголын бусад аймаг хошууны ард түмний дотор нэвтрэн дэлгэрч, бичгээр, амаар цээжлэгдэн уламжлагдсаар иржээ.

	Хуульч Сандагийн зохиолд дал гаруй настай хиа Очир гэгч хүн хорь гаруй настай хүүхэнтэй ханилж жирэмсэн болгосон тухай шоглож хэлсний дотор «эрх бага наснаас хойш, эзэн вангийнхаа өмнө элдэв зүйлийн үйлд эндэлгүй зүтгэж өдий хүртэл явсан энэ Очир хөөрхий» гэжээ. Үүнд «эзэн ван» гэсэн нь мэргэн ванг хэлжээ, Мэргэн вангийн хошууны зэргэлдээ хошуудад ван зэрэг хэргэмтэй ноён байсангүй, бас ардын аман өгүүлэлд Хангай нутгийн ноёд аль зэрэг цэцэн болохыг нь сорьж үзэхээр Сандагийг дуудуулж ирүүлээд, ургаа модгүй, урсгал усгүй, урд зүгийн Сандаг сайн байна уу?» гэсэнд Сандагийн хэлсэн нь «Тастах таанагүй, тавхайлах тэмээгүй, та ноёдын амгаланг айлтгая» гэлээ гэсэн баримт бий. Энэ нь Сандаг, говийн хүн байсныг гэрчилнэ. Бас Сандагийн зохиолд хурган хуцын хэлсэн үгний дотор:

	 

	«... Эзнээсээ холдолгүй 

	Эзгүй газар эндэлгүй, 

	Энх талыг бүтээж, 

	Элбэг усыг ширгээж, 

	Үүрт өсөн жаргая» 

	 

	гэжээ. Үүнд (элбэг усыг ширгээж) гэсэн нь говь нутгийн худаг усыг хэлжээ.

	Эл дээр дурдсан баримтууд бол хуульч Сандаг Говь мэргэн вангийн хошууны хүн байсныг баталж байна.

	Сандагийг ямар учраас хуульч гэж нэрлэсэн байх нь вэ.

	Үүнд хууль мэддэг хүнийг хуульч гэж нэрлэж болох юм. Гэтэл Сандаг хуульд мэргэн цэцэн болж албан тушаал хүлээж зарга хэрэг тасалж явсан буюу эсвэл өөрөө бусадтай заргалдаж явсан гэх албан баримт, ардын яриа өгүүлэл огт байдаггүй юм.

	Энэ тухай эртний үгнээс иш татаж үзье. Энэтхэгийн алдарт «Шидэт хүүрийн үлгэр»-т сайн Амгалан хаан Шидэт хүүрийг үүрч замдаа огт дуу гарахгүйгээр явж Нагаазана багшид хүргэж өхөөр явж байхад Шидэт хүүр, Сайн амгалан хааныг дуу гаргахын тул хэлсэн нь «та нэгэн сайхан хууль ярь, үгүй бол би нэгэн сайхан хууль ярьсугай» гэж бичсэнийг үзвэл, тэр үед монгол хэлэнд (үлгэр ярихыг хууль ярих гэх буюу цэцэн хүнийг хуульч гэж хэлдэг, бичдэг байсан байна. Тэгэхээр Сандагийг үлгэрч, аливаа юмыг цэцэн цэлмэг яруу сайхнаар хэлдгээр нь хуульч гэж нэршсэн байж болох юм. Гэтэл Сандагийг ямар учраас хуульч гэж нэрлэсэн тухай одоо манай сургуулийн зарим багш нараас заахдаа «Сандаг бол хаад ноёдтой заргалдаж явсан учраас хуульч гэдэг нэрийг авчээ гэдэг байна. Энэ нь баахан мөчид судалж, зөвхөн хуульч гэсэн нэгэн үгийг баримталж Сандагийг заргач хүн болгосон нь хараахан үнэнээс хөндий болжээ.

	Хуульч Сандаг аль үед хаана байсан ямар учраас хуульч гэж нэрлэснийг дээрх баримтуудаас үзвэл ийм байна. Тэгээд хуульч Сандагийн нийгмийн гарал үйл амьдралын түүхийг сайтар нарийвчлан сурвалжлан судалж дараа хэвлүүлэх тул энэ тухай нуршихыг түдгэлзье.

	Хуульч Сандагийн зохиолуудын утга агуулгын тухай хэдэн үг хэлье.

	Хуульч Сандагийн зохиолуудаас үүний урьд хуучин үсгээр сурах бичиг ба цог сэтгүүлд хааяа түүвэрлэн авч хэвлүүлснийг үзэхэд зарим зохиолыг эх сүүлээс нь хассан, зарим бадаг солигдож дас дараагаа алдсан, уг зохиолын нэр гарчгийг буруугаар бичсэн, зарим хоёр гурван бадгаар хэлснийг оньсого болгон өөрчлөх зэргээр уг зохиолын үнэн мөн чанарыг алдагдуулан гуйвуулсан явдал гарчээ. Жишээлбэл; «Хажинд орсон зээрийн хэлсэн нь» гэхийг, «хавханд орсон зээрийн хэлсэн нь» гэж «Хулгана» «Шаазан»-гийн хэлснийг оньсого болгож тус тус өөрчилжээ. Иймд ангийн (хаж гэдэг) зэвсгийн тухай товч хэлэхэд манай монголын анчид дээр цагт энэ хажийг ихээхэн хэрэглэж байжээ. Энэ нь хоёр талдаа хурц иртэй бяцхан хутгыг сур оосроор урхидан газарт хавх мэт булж тавина. Тэгээд гөрөөс аль нэгэн хөлөө гишгэмэгц хөлийг нь урхидан авахтай зэрэг догшин зэрлэг амьтан хөлдөө хутга савчуулан давхиж хонго, гуяны мах, судас шөрмөсийг тасчин огтлуулж, явж чадахаа байж бусдаасаа хоцордог байжээ.

	Тэрхүү хажинд орсон зээрийн хэлсэн үгний дотор ч хаж болох нь тодорхой байна. Үүнд:

	 

	«Хорин түмэн нөхөд

	Хошуу холбосоор далд орлоо.

	Хоёр борвигүй би чинь

	Хойноос нь хараад хоцров» 

	 

	гэсэн нь хажинд хойд хөлөөрөө орж хажны хутганд хоёр борвио огтчуулсан нь илхэн байна. Уг зохиолдоо ч хаж гэж байдаг бөгөөд өмнө нутгийн ардууд ч хаж гэж ярьсаар ирсэн юм. Энэхүү хаж бол амьтныг тарчлаан зовоож алдаг бүдүүлэг зэвсэг байжээ. Энэ хаж, сааль гэх зэрэг ангийн хуучин бүдүүлэг зэвсгийг хориглон цаазалсаар ирсэн ба одоо ч цаазтай юм.

	Харин энэ зохиолд ан хийхийг хориглож амьтны амийг тэвчүүлэх гэсэн утгаар ойлгож болох юм. Энэ нь тийм биш, гагцхүү амьтныг тарчлаан зовоож алдаг зэвсгийг устгах санаа юм. Тэгээд ч уг зохиолын эцэст «ав шувуу гэгч ертөнцийн жам буюу ёс» гэж бичсэнээс үзэхэд анг хориглосон санаагүй юм.

	Хуульч Сандагийн зохиол бол Монголын ард түмний амьдралын үндэс болсон таван хошуу малыг өсгөн хөгжүүлэх санааг тусган харуулжээ. Үүнд хуц, азарга, буур, бух, ухнын тухай хэлэхдээ, тэдгээр амьтад өөрсдөө хэлж байгаа мэтээр зохиогоод заримыг Сандаг өөрөө шог үгээр найруулан зохиодог ийм хоёр ялгаа байна. Жишээлбэл хиа Очирыг хэлсэн нь «Их бага ноёддоо бараа болон дагавч, бал шал ойсон багачуудын элэг болсон бахтайхан чиг бүдүүн халх бол» гэжээ. Нөхөрсгөөр шоглон бичсэн нь үнэхээр ийм л янзын хүн байсан биз гэмээр бичсэн байна.

	Сандагийн зохиолд малыг өсгөх санаа хаана нь байна гэвэл хурган хуцын хэлсэн үгний дотор:

	 

	«Эзнээс холдолгүй, 

	Эзгүй газар эндэлгүй, 

	Энх талыг бүтээж

	Элбэг усыг ширгээж

	Үүрт өсөн жаргая» 

	 

	гэж хэлсэн хэсэг, 

	Ухнын хэлсний дотор:

	 

	«Энгүй олон болж

	Үй түм болон жаргая, 

	Үр шим алдалгүй

	Өнөд өсөн жаргая» 

	 

	гэх зэрэг төлөөр мал өсгөхийг хээлтүүлэгч эцэг малаар төлөөлүүлэн хэлсэн зүйтэй сайхан бадгууд байна. Тэгээд бас Малын дайсан чоныг авлаж байсан байдлыг бичихийн хамт тэр үед малын хулгайч маш элбэг байсан учир чоноор төлөөлүүлэн хулгайч нарыг ч хэлсэн байж болох юм. Үүнд: Чонын хэлсний дотор:

	 

	«Хөдөөд төрсөн

	Хөх чоно би чинь

	Хүний малаас хулгуулж идээд

	Хөндий талдаа гарч унтъя гэж явтал» 

	 

	гэж бичжээ.

	Тэгээд бас малыг үй олноор үхүүлдэг хүйтний улирлын цас зудын хэлсэн бахархал, хаврын улирал ирж хайлан сөнөх гунигийг хэлсний дотор:

	 

	«Өвлийн хүйтний ачтанд

	Өөрийн биеийн элбэгт

	Өргөн талыг бүтээгээд

	Өрвөлзтөл шуураад

	Өөтэй газар хунгарлаж

	Өвсний толгойг цантуулж

	Өөхтэй малыг үхүүлж байхад

	Үнэнээр сонин байж билээ» 

	 

	гэж бичсэн байтал

	 

	«Хаврын сар ч гарлаа, 

	Халуун салхи ч үүслээ, 

	Хавтгай тал ч харлалаа

	Хамаг бие ч урагдлаа, 

	Харин гуниг төрнө» 

	 

	гэжээ. Үүнд хүн малын амьдралд хамгийн хатуу улирал болох өвлийг хэлжээ. Өвөл гэгч үг угаас үхэл гэсэн гаралтай юм. Хавар нь ховор гэсэн үгний гаралтай юм. Тэр үед байгалийн бэрхшээл, цас, зудаас мал сүргийг хамгаалах, арчлах явдал туйлын сул дорой байсан юм.

	Одоо Ардын хувьсгалын ачаар мал сүргийг ган зудын аюулаас арчлан хамгаалж чадах боллоо. Малыг чоно хулгайгаас сэргийлэн манах хотын нохойн хэлсний дотор:

	 

	«... Үүр цайгаад

	Өглөөний жавраар

	Өлсөж даарсаар

	Өөрийн гэрт

	Өнгөлзсөөр орж ирэхэд

	Өвдтөл зодоод хөөхөд

	Үүрт эс өшивч

	Өчүүхэн зуур гомдох юм».

	«Нүүхэд явган дагадаг

	Нүцгэн яс хэмлэдэг

	Нүнжиггүй хоол иддэг» 

	 

	гэжээ.

	Тэр цагт манж феодалын хамжлагат ёсны харгислал дарлаж хамгийн хатуу чанга байсан үе бөгөөд ноёлог баялгууд өөрсдийнхөө гэрийн боол зарцтай байсан юм. Тэд нараар малаа маллуулж, манах сахих хамгийн хатуу хар ажил хийлгэхдээ зодох жанчих, алах, уналга, хоолгүй зовоох өлсгөх зэргээр малаас дор үзэж дарлаж байсан баримт олон бий. Зөвхөн нэгэн жишээг хэлэхэд манжийн хуульд гэрийн боолын хамрыг огтолж болохгүй гэж бичсэнийг үзвэл хууль гарахын урьд эзэд нь гэрийн боолын хамар буюу бусад эрхтнийг огтолж нүүр дүрсийг нь эвдэж тарчлаан зовоож байсан нь илэрхий юм. Ийм учраас «Хуульч Сандаг, гэрийн боол зарц нарын хүнд дарлагдлыг хотны нохойгоор төлөөлүүлж хэлсэн байж болох юм.

	Хуульч Сандаг бол зөвхөн таван хошуу малын тухай хэлсэн төдий биш улс төрийн хэрэгт үйлчлэгчдийн сайн муу, хөгшин залуугийн явдал, хэтэрхий шалиг завхайн хор холбогдол, эрх чөлөөгүй байдал, эх үрийн хагацлын гаслант байдал, эв найрамдал энх удаан жаргалыг хүсэн мөрөөдсөн, адгуус боловч түүний амьдралын үнэн авьяас дүрс байдал түүнд тохиолдсон бэрхшээл зөрчил тэмцлийг зураг мэт тодорхой товойлгон уран сайхан сонирхолтой бөгөөд инээдэм шогтойгоор найруулан зохиож, ирээдүйн жаргалант амьдралыг зөгнөн тоймлогч уран зохиолч хүн байжээ. Жишээлбэл:

	1. Сайн муу түшмэл бичээч нарыг шүүмжилсэн.

	2. Сур харвахыг хэлснээр эх орноо харийн дайснаас хамгаалж Халх Монгол улсын ардыг мандуулахыг сургасан.

	3. Өтлөгсдийн хэлснээр, залуудаа ноён дагаж явснаас ном эрдмийг сурвал өтөлсний хойно гэмшилгүйг сургажээ.

	4. Ухна, нохойн хэлснээр шалиг самууны хор холбогдлыг хэлсэн.

	5. Ботгоноос салсан ингэний хэлснээр эх үрийн хагацлын зовлонг тоочсон.

	6. Цасны хэлснээр аливаа юманд зөрчил бийг үзүүлжээ.

	7. Салхинд хийссэн хамхуулаар эрх чөлөөгүй хүний гарт орсон байдлыг харуулжээ.

	8. Ороод гарсан буурын хэлснээр өшөө хонзонгүй эв найрамдалтай энх удаан жаргалтай явахыг тусгасан байна. Үүнд ороод гарсан буурын хэлсэн үгний дотор:

	 

	«Хөхөө сар гарлаа

	Хөх өвс идэхийг байлаа

	Хүнгэнэтэл хүрхрээд

	Хүний бараагаар налаад

	Сүртэй гэж

	Шүлсээ хамар дээгүүрээ хаяж

	Сүрхий ч загнаж явлаа» 

	 

	гэсэн байтал, эцэст нь:

	 

	Тарааж хөөсөн тайлгуудтайгаа

	Тавиун явж учраад

	Тарга гүйцтэл ханилж

	Тархалгүй хамт жаргая» 

	 

	гэжээ.

	Ард түмний уран зохиолын өвийг судлах ба уншигчдад тусламж болгох зорилгоор хуульч Сандагийн уран зохиолын түүврээс эмхэтгэн хэвлүүлэв.

	Ийнхүү эмхэтгэхдээ дээр дурдсан улсын номын санд хадгалагдсан гар бичмэл эхийг гол баримт болгож, түүний дээр бусдаас сурвалжлан олсон мэдээ, өөрийн тэмдэглэлтэй зэрэгцүүлэн тулган нийлүүлж дутуу ташаа, солиг саармаг болсон зүйлийг залруулж, нэмсэн нөхсөн, зарим мэдэгдэхгүй үгэнд тус бүр тайлбар хийж тэмдэглэв.

	Хуульч Сандагийн зохиолуудыг цаашид сурвалжлан нэмэн цуглуулж манай одоогийн ардчилсан шинэ уран зохиолын их хөгжилд ашиглан хэрэглэж нийтийн бүтээл болгон нийтэлсээр байх нь чухал байна.

	 

	
ХАВРЫН ХАЙЛААД УРСАЖ БАЙГАА ЦАСНЫ ХЭЛСЭН НЬ

	Өвлийн хүйтний ачтайд

	Өөрийн биеийн элбэгт, 

	Өргөн талыг бүтээгээд

	Өвсний толгойг цантуулж, 

	Өрвөлзтөл шуураад

	Өөтэй газарт хунгарлаж

	Өөхтэй малыг үхүүлж байхад

	Үнэхээр сонин байж билээ.

	Хаврын сар ч гарлаа

	Халуун салхи ч үүслээ.

	Хавтгай тал ч харлалаа

	Хамаг бие ч урагдлаа, 

	Харин гуниг төрлөө.

	Ирсэн шигээ буцъя гэх нь ээ нь

	Идэр нас буурч, 

	Энд байзная гэх нь ээ нь

	Энэ халуун салхийг яах вэ.

	Барцаж байзнахыг бодолгүй

	Бай байсан газартаа.

	Балартаж харлаад шингэж мэдсүү (мэднэ)

	Сайхан цагаан бие минь

	Сайр бүгдийн уруу сар сар урсаж

	Сайн муу амьтны унд болж 

	Санаж ирсэн хүсэл минь

	Сарниж бутран арилав.

	Жалга бүгдийн уруу

	Жир жир урсаж;

	Жар далан амьтны унд болж

	Хонхор дагаж урсаж, 

	Хонь малын унд болж

	Гуу дагаж урсаж, 

	Гуна малын унд болж

	Биед минь үлдэх юмгүй

	Хайлж урсаж алга боллоо. 

	 

	
САЛХИНД ХИЙССЭН ХАМХУУЛЫН ХЭЛСЭН НЬ

	Үрийн сайнаар ургаж

	Үндэсний муугаар ховхорлоо.

	Төрсөн газар төхөмд сөн

	Төлдрийн салхинд гарсан сан.

	Нүүхийг салхи мэднэ, 

	Буухыг бут мэднэ.

	Энэхэн бие минь

	Эндгэнэж дэндгэнэж л явна, 

	Эцэс нь эргийн мухарт хэвтэж

	Элс сөлд хутгагдаж, 

	Эрх багачуудын наадам

	Ишиг, хурганы тоглоом болов. 

	 

	
БОТГОНООС НЬ САЛГАЖ ЖИНД ХӨЛСӨЛСӨН ИНГЭНИЙ ХЭЛСЭН НЬ

	Эртний сайхан ерөөлөөр

	Энэ биедээ олж аваад, 

	Олж авснаас хойш

	Орхилгүй явж

	Он сарыг гүйцэж төрүүлэв.

	Эрх бага наснаас нь

	Энхрийлэн өсгөж байтал

	Эзэн хүний мэдлээр

	Энэхэн өдөр салав.

	Адгуус гэвч

	Ач үрийн ёсонд, 

	Ангир шар уургаа хөхүүлж

	Ашгэнгүй (ашгүй) бойжуулж байтал, 

	Агшин зуур салгагч

	Ашдын ямар үйл бэ?

	Асар их ачаатай

	Алсын оронд зорьж

	Амь зүдүү явахыг минь

	Арайхан бага тэр минь

	Анхаарч юугаа мэдэх вэ?

	Торомгор хар нүдээ

	Талд нь тавиад 

	Тармаг барааг

	Таньж ядаад, 

	Намайг болов уу гэж

	Нааш цаашаа хараад

	Навтайтал тэшиж яваа болов уу, тэр минь

	Илхэн тал газарт

	Ижилтэйгээ бэлчээрлэж явтал нь бишнийгээ (бусдыгаа)

	Эхтэйгээ нийлэхийг

	Үзэн баясаад

	Үймэлзэн гүйж хүрэв чиг

	Үгүйг нь мэдээд 

	Үе гишүү нь сулраад 

	Үгшрэн гуньж хэвтээ (яваа) болов уу, тэр минь.

	 

	Хээрээс ирэх дууг нь

	Хий газраас сонсоод 

	Хийссэн хамхуул шиг бөмбөрч яваа болов уу. тэр минь.

	 

	Илгүй газраас

	Ингэ буйлахыг сонсоод, 

	Ээжийгээ болов уу гэсэндээ

	Ийш тийшээ харж

	Үзэхийг ядаж хэвтээ болов уу, тэр минь, 

	Цухуйснаасаа хойш

	Цуг байж өсөөд, 

	Цочмогхон салсандаа гуньж

	Цорвогор хошуу нь өмгөлтөөд

	Цорвон цорвон тэшиж байгаа болов уу, тэр минь.

	Бэлчээртээ эрж цөхрөөд

	Бяцханаа мэдэхгүй ганцаардаад 

	Газрын цүүгт эндэх болов уу тэр минь

	Эртний ерөөл дүүрээгүй бол

	Энэ аянаас мэнд буцаж

	Энхрий үр түүнтэйгээ учирч

	Эрсэн хүслээ ханаж жаргая.

	Энэ зовлонгоос салаад

	Энхрий үртэйгээ

	Эргэж мэнд учрахыг

	Эзний сүлд өршөө. 

	
ЭХЭЭСЭЭ САЛСАН БОТГОНЫ ХЭЛСЭН НЬ

	Бараагүй биеийг бултруулсан (төрүүлсэн)

	Балчир нялх биеийг минь бойжуулсан

	Бахтай амраг ээж минь

	Бараагүй болж одов.

	Үдийн хол газраас

	Үрсэж гонгиносоор ирэх нь

	Үзэхийн урьд урамтай

	Үргэлжү (үргэлж) шимэхэд

	Сайхан нь хөөрхий минь.

	Ус бэлчээрийн холоос

	Урагшлан яарсаар

	Уяхан дуу гаргасаар ирэх нь

	Учрахын урьд

	Урамтай хөөрхий минь

	Нөгөөдүүлийг нь харахад

	Нүд нь адил шиг боловч

	Нөмөрт нь түшиж хэвтэхэд дулаан нь хөөрхий

	Эрх бага насандаа

	Элдэв дүрсгүй загнахад минь

	Эндэл бүхнээс авардаг

	Эвтэйхэн амраг ээж минь

	Ирдэг ч болоосой 

	Товтой амраг ээжээсээ

	Тун ч салах болж гэм нь

	Толгой дээр ирэх нь

	Тором болсон хойно ч болоосой

	Алсын ерөөлөөр учирсан

	Ачтай амраг ээжтэйгээ

	Агшин зуур учраад

	Алгасангүйн сэтгэлээс тонилоод

	Ашид дагаж жаргая 

	 

	
ТЭЖЭЭСЭН НОХОЙНЫ ХЭЛСЭН НЬ

	Эзэн болсон хүн минь

	Эрх бага наснаас минь

	Энхрийлэн өсгөж

	Идэр цогийг гүйцэтгээд, 

	Энэ бүхий юмаа

	Итгэж мануулав.

	Гаднын хүн ирэхэд

	Газрын холоос угтаж

	Галуу мэт загнаж

	Хариуцахыг хичээвч

	Хайрт эзнээ хориход

	Харж байж буулгав.

	Буцаад мордохын хирд

	Бухимдан бухимдан агсарсаар

	Урах ноцохыг завдавч

	Удалгүй холдоход нь үдэсхийгээд буцав 

	Харанхуй шөнө болоход

	Хадрах чоныг ирэхэд

	Халгаалгүй хорьж

	Хавьтуулалгүй хөөв.

	Хуураад буцаж ирэх болов уу гэсэндээ

	Хуцан хуцан манаж

	Өвлийн урт шөнө

	Гадаа даарч 

	Үүр цайгаад

	Өглөөний жавраар

	Өлсөж ядарсаар

	Өөрийн гэртээ

	Өнгөлзсөөр орж ирэхэд, 

	Өвдтөл зодож хөөхөд 

	Үүрт эс өшрөвч

	Өчүүхэн зуур гомдох юм.

	Нүүхэд явган дагадаг

	Нүцгэн яс хэмлэдэг

	Нүнжиггүй хоол иддэг, гэвч яах вэ, 

	Эртний ерөөлөөр учирсан

	Эзэнтэйгээ

	Эндэлгүй наслаад

	Энх амар жаргая. 

	 

	
АВЫН ХОМОРГОД ОРСОН ЧОНЫН ХЭЛСЭН НЬ 

	Хөдөөд төрсөн

	Хөх чоно би чинь

	Хүний малаас хулгайлж идээд

	Хөндийрөн гарч

	Хөдөө унтъя гэж явтал, 

	Хошууны эзэн тэргүүлэн

	Хошуурсан олон цэргээ дагуулаад

	Хурдан сайн морьдоо унаж

	Хуй салхи мэт хөөн гүйцэв.

	Олсон бие гуйранч

	Оносон санаа хулгайч, 

	Очдог газар там

	Одоо яадаг билээ.

	Хойд уулын хол нь тэр

	Хоорондох талын арвин нь энэ

	Хоёр борвины солбиж байхыг хэлэх үү, 

	Хонгор морины ойртож байхыг хэлэх үү

	Хардахын сайнд

	Хадгалж явдаг амь сан, 

	Харайхын сайнд

	Авч явдаг амь сан, 

	Өглөө үдэшгүй 

	Өлбөлзөхийн хүчинд

	Олж иддэг

	Өл хоол сон.

	Өөрийн гэх юмгүй

	Өлзий ч үгүй муу заяа бол!

	Өөрийн гэх өмчгүй

	Өгөрсөн хөх заяа бол!

	Нэлээд хэдийнээс хойш

	Нялх хөрөв амьтныг

	Нядчин хядаж иддэг сэн.

	Тэр амьтан энэ мэт хөөрхий сэнж, 

	Алаад идэхэд

	Амттай сайхан хоол санж, 

	Алсыгаа бодох нь ээ нь

	Асар их нүгэл санж, 

	Жалганд төрсөн

	Жартгай муу чоно би чинь

	Жалганд зүдэрсэн энэ муу биеэр

	Олон санаа санавч

	Оргон гарахын аргагүй боллоо, 

	Одоо ноён минь амь авар. 

	 

	
ХАЖИНД ОРСОН ЗЭЭРИЙН ХЭЛСЭН НЬ

	Манангийн (мэнэнгийн) талд нутагтай билээ.

	Манхан тэнгэр эзэнтэй билээ.

	Өвлийн өрвөлзсөн шуурганд

	Өөрийн эрхээр

	Өн дулаан нутагтаа орж өвөлжөөд

	Уярлын (улирлын) цагийн эсэргэнд

	Уул нутагтаа буцах гэж

	Олон түмэн нөхөдтэйгөө

	Омогтой алиалан (алиадан) явтал

	Урьдын хийсэн үйлийн эрхээр

	Урьхан торонд баригдав.

	Хорин түмэн нөхөд минь

	Хошуурсаар (хошуу холбосоор) далд орлоо.

	Хоёр борвигүй би чинь

	Хойноос нь хараад хоцорлоо.

	Үй түмэн нөхөд минь

	Үелж жигдэлсээр харив (далд оров).

	Үйлэнд баригдсан би чинь

	Үхлээ хүлээгээд хоцорлоо.

	Зуун түмэн нөхөд минь

	Зуузай холбосоор харилаа (далд орлоо). 

	Зуурдад баригдсан би чинь

	Зовлонгоо эдлээд (хүлээгээд) хоцорлоо.

	Ав шувуу гэгч

	Ертөнцийн ёс гэнэ (жам юм биз)

	Адгуусны төрлөөс гэтлээд

	Амар төрлийг олох минь болтугай. 

	 

	
ЭЦЭЭД ХЭВТЭЖ БАЙГАА УХНЫН ХЭЛСЭН НЬ

	Эзэн хүний өршөөлөөр

	Өдий ямааны дунд

	Эр болж заяав.

	Зуныхаа гурван сард

	Зуугаад ямааны дунд

	Зоргоороо жаргаж явлаа.

	Намар ч гэж найгаж явлаа, 

	Нас ч гэж шаагьж явлаа, 

	Намилхайны өөх гэж зузаарав.

	Шинэ ногооны шимд

	Шинхгээ зузаатгаж, 

	Сэрэлзсэн сэрхүүдийг

	Сэжлэн айлгаад, 

	Сэртгэнэсэн зусгуудтай

	Сэм сэмхэн уулзаж явлаа, 

	Хөх ногооны шимд

	Хүхдэнэн хүхдэнэн аашил маань

	Хөгтэй сонин явлаа

	••• •••

	Намрын сар ч гарлаа

	Намилхайны өөх чиг барагдлаа.

	Байх бүх сэтгэл хөдөлгөдөг 

	Бамбуугийн жин хүнддээд

	Хотын гадаа хонь ямааны захад

	Хол ойрын ямаанд санаархаж

	Амьтан бүхний инээдэм болж

	Адгийн муу ишгэнд элэглүүлж

	Ингэж үхсүү гэж

	Бутны нөмөрт хоргодож хэвтнэм. 

	 

	
ХУРГАН ХУЦЫН ХЭЛСЭН НЬ

	Хутаг ерөөлийн хүчээр

	Хувьтай эзэндээ учраад

	Хурга нэрийг олж

	Хучлага хөгнөдөө өслөө.

	Уярал (улирал) цагийн эсэргэнд

	Үеийн нөхдийг ирэглэхэд

	Үрийн эцэг болгож

	Үүртийн насыг өршөөж

	Өөрийн минь биеийг

	Өргөн сүрэгтээ нийлүүлэв.

	Тав зургаан сар болохын хирд

	Таримал сайхан үстэй

	Тааламжтай үрс минь

	Тав зургаагаараа төрөв.

	Тавьж нийлүүлэхийн хирд

	Тал дүүрэх янзтай, 

	Үнэ минь бага боловч

	Өнгө минь цагаан болоод

	Өргөө гэрээ бүрэхэд нь тус боловч

	Үнэрхэхийн сэтгэлгүй

	Эзнээсээ холдолгүй

	Эзгүй газар эндэлгүй

	Энх талыг бүтээж

	Элбэг усыг ширгээж

	Үүрт өсөн жаргая.

	 

	
ОРООД ХОЦОРСОН БУУРЫН ХЭЛСЭН НЬ

	Буянтай эзэндээ учраад

	Ботгоноосоо хойш хайрлагдаж

	Тав зургаан нас хүртэл

	Тавран жаргаж явлаа.

	Идэр нас чиг гүйцэв.

	Эзэн минь эртний үгийг хэлээд

	Их бага ингүүдийг ялгаж

	Эднийг чи мэд гэв.

	Хөхөө сар ч гарлаа

	Хөх өвс идэхийг байлаа, 

	Хүнгэнэтэл хүрхрээд

	Хүний бараагаар налаад

	Сурамсан хөөсөөр нүүрээ хөлдөөн

	Шүвтэрхэн шээсээр хойд бөхөө хөлдөөгөөд

	Шүлсээ хамар дээгүүрээ хаяж

	Сүрхий чиг загнаж явлаа.

	Цоройгоо нийлтэл хагсааД

	Цолмон гарахаар босоод 

	Цовоо чиг загнаж явлаа.

	Хоёр сар чиг гарлаа

	Хонгоны мах чиг муудлаа

	Усаа ханатал уугаад

	Уужим говьдоо ороод

	Уут тэгнэсэн шиг цадаад

	Тарааж хөөсөн

	Тайлгуудтайгаа

	Тавиун явж учраад

	Таргаа гүйцтэл ханилж

	Тарахгүй хамт жаргая.

	 

	
ДАЛ ГАРУЙ НАСТАЙ ХИА ОЧИР ГЭГЧ ХҮН ЗАЛУУ ЭХНЭР АВЧ ХҮҮХЭДТЭЙ БОЛГОСНЫГ ХЭЛСЭН НЬ

	Эрх бага наснаасаа хойш

	Эзэн вангийнхаа өмнө

	Элдэв зүйлийн үйлд

	Эндэлгүй зүтгэж

	Өдий хөгширтөл явсан

	Энэ Очир хөөрхий.

	Буруу хулгайгаар явсангүй ч бол

	Буурал ортлоо

	Буурахгүй

	Бууны нь цэнэг барагдахгүй

	Бузгай чиг тэнхээтэй өвгөн бол!

	Их бага ноёддоо

	Бараа болон дагавч

	Пал шал ойсон

	Багачуудын элэг болсон

	Бахтай чиг бүдүүн халх бол! 

	Цагийн саалтын хүнд хөгширсөн байтал

	Царилдсаар байж

	Цагаан сар төрүүлээд

	Амаргүй эхэд нь

	Амдахын (амлах) аргагүйд 

	Амьтан болгон загисхийж

	Албатны тоонд оруулав уу.

	Учир тунгаах оронд

	Удаан явсан байтал

	Уулгамч морь шиг уухилаад

	Ухна шиг аашилсан

	Ухамсаргүй чиг хөөрхий бол!

	Магад дээд эзнээ

	Маш удаан дагавч

	Маргаж орхисноо

	Манаж хичээхийг тэвчсэнгүй

	Маажилж оролдсон

	Манай энэ Очир хөөрхий.

	Яаж явавч яах вэ, 

	Ямба ёсыг алдалгүй

	Ястай мууг саналгүй

	Яаралгүй сууж жаргаарай. 

	 

	
САЙН МУУ ТҮШМЭЛ БИЧЭЭЧ НАРЫГ ХЭЛСЭН НЬ

	Урьдын сайхан ерөөлөөр

	Угтай сайхан язгуурыг олоод

	Ухаан билгийн хүчээр

	Улс төрийг бариад

	Усгал сайхан аалиар

	Олны дурыг булаагаад

	Учирсан хэрэг бүхнээ чадаж

	Хан төрийн албанд

	Хавтай сайхан зүтгэж

	Хаан харцас улстай эетэй зангаар учрах

	Хамт төрсөн биеэ

	Хадгалан чадах

	Хааяа бичээч нар хөрүхүй (хөөрхий).

	Төв дээдсийг үзэж

	Төрийн хэргийг төсөөлөхөд

	Түвэг тойв бодож ухралгүй

	Төлөв зангаар туурвигч

	Түшмэл хөрүхүй (хөөрхий).

	Ухааныхаа хирийг мэдэхгүй

	Орны өндрийг түшиж

	Ойр холоос бараалхах улсын

	Учрыг ололгүй 

	Овирхийлж өөрийнхөө хэрийг мэдэгдэгч

	Бичээч нарыг үзэв үү.

	Өнгөрсөн хэргүүдээ бүртгэж гүйцээгүй хэвтэж

	Өөрийн биеийг орхих янзтай

	Хийснээ чадаагүй хэвтэж

	Хийгээр биеэ тоож

	Хээр гаднагүй ихэрхэж

	Үзээгүйг мэдсэн

	Яваагүйг чадсан янзтай, 

	Явдлыг сурсангүй

	Ямбалахыг сурсан

	Ядуу түшмэлийг үзэв үү.

	Хуулийн дэвтрээс үсгийг сурч

	Хуучдын амнаас сургууль (сургаал)-ыг авч

	Хойд мөрийг голдож санаж

	Хошуу олныг өөртэйгөө үлгэрлэж явбал

	Үхэвч санаа амар бололтой.

	Хуучин шинэ хэргүүдийг

	Хурдхан учрыг олоод

	Хуримтлан арвижуулалгүй

	Хувь шагналаа хүртэж

	Хурдан ариутгаж жаргацгаатугай.

	 

	
СУР ХАРВАХЫГ ХЭЛСЭН НЬ

	Хаан эзний зарлиг гэнэ

	Харьяат засаг тэргүүлэн

	Хаан харцас бүгдээр

	Хавар цагийг тохиолдуулан

	Харваж боловсруулах жам нь

	Сүлжмэлийг үзвэл

	Хөө хуягийн шинжтэй

	Сүрлэснийг нь үзвэл

	Шивээлсэн цэргийн шинжтэй

	Хашиж байх улс нь

	Халуун талын шивээ бололтой

	Оноод уурхайлахыг нь бодвол

	Чандсыг сөнөөхийн баяр бололтой

	Энэ жамыг санаж

	Идэр настай та минь

	Эрчимтэйхэн харваж боловсроод

	Эзэн ноёны өмнө

	Инээн байж наадаж

	Этгээдтэй нийлэх тухайд

	Эрхбиш түрүүлээд

	Харваж тэнцэшгүй алдрыг

	Халх дахинд гүйцэтгэтүгэй. 

	 

	
ШААЗАНГИЙН ХЭЛСЭН НЬ

	Сандаг нэгэн хүнтэй хамт айлд ороод амар мэндээ эрэлцэж суусан хойно тэр гэрийн бүсгүй шаазан аяга авч цай хийж өгөх гэж байгаад дуугаргачихжээ.

	Тэгэхлээр хамт ирсэн хүн: «Сандаг гуай! Энэ шаазан юу гэж хэлэв» гэсэнд Сандаг түдэлгүй түргэн хэлсэн нь:

	 

	«Хүүхдэд битгий үзүүл

	Хөндий газар тавь

	Дуугарлаа л бол үхлээ гэж байна» 

	 

	гэжээ. 

	 

	
ХУЛГАНЫН ХЭЛСЭН НЬ

	Сандаг морь унаж нэгэн хүнтэй хөдөө хамт явж байтал өмнө нь элүүний (нүх) дээр нэгэн хулгана час хийгээд нүхэндээ оржээ. Тэхлээр хамт явсан хүн «Сандаг гуай, энэ сайх хулгана юу гэж хэлээд нүхэнд оров?» гэсэнд Сандаг түдэлгүй түргэн хэлсэн нь:

	 

	«Өөрөө бүдрүүжээ!

	Өргөө эвдүүжээ гэж байна» 

	 

	гэжээ. 

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

